
ABSTRAK 

 

 

Kajian ini bertujuan mengenal pasti peranan guru dan ibu bapa dalam 

merangsang perkembangan sosioemosi kanak-kanak melalui aktiviti bermain. 

Kajian ini berdasarkan tiga objektif utama iaitu mengenal pasti perkembangan 

sosioemosi kanak-kanak melalui aktiviti bermain, mengenal pasti peranan 

yang dimainkan oleh guru untuk merangsang perkembangan sosioemosi 

kanak-kanak dan mengenal pasti sokongan ibu bapa di rumah dalam 

membantu merangsang perkembangan sosioemosi kanak-kanak. Kajian 

berbentuk kualitatif ini melibatkan 25 orang kanak-kanak prasekolah, 3 orang 

guru prasekolah dan 3 orang ibu bapa kanak-kanak prasekolah. Sokongan ibu 

bapa di rumah dilihat dari aspek perbincangan, penyeliaan anak-anak dan 

komunikasi ibu bapa di rumah. Kajian ini menggunakan kaedah pemerhatian 

berstruktur untuk mengenal pasti perkembangan sosioemosi kanak-kanak 

melalui aktiviti bermain. Kaedah temu bual digunakan bagi mendapat 

pandangan guru dan ibu bapa berkaitan perlaksanaan aktiviti tersebut. Analisis 

data secara kualitatif berbentuk diskriptif digunakan dalam kajian ini dan data 

yang diperoleh dilaporkan dalam bentuk kekerapan dan peratusan. Kajian ini 

menumpukan kepada lima elemen perkembangan sosioemosi kanak-kanak 

iaitu kerjasama, yakin diri dan berani, kebolehan berinteraksi, sabar dan 

bertolak ansur. Hasil kajian yang diperoleh dilaporkan dalam bentuk kes demi 

kes iaitu berdasarkan pemerhatian semasa aktiviti bermain dijalankan. 

Dapatan kajian menunjukkan kanak-kanak berupaya meningkatkan 

perkembangan sosioemosi mereka melalui aktiviti bermain. Peranan guru 

sebagai perancang, pelaksana dan penilai dalam aktiviti yang dijalankan 

menjadi pendorong kepada perkembangan sosioemosi kanak-kanak. Sokongan 

ibu bapa di rumah turut membantu dalam meningkatkan perkembangan 

sosioemosi kanak-kanak. Secara keseluruhannya, kerjasama antara guru dan 

ibu bapa amat perlu bagi merangsang perkembangan sosioemosi kanak-kanak.     

THE ROLE OF TEACHERS AND PARENTS TO STIMULATE 

CHILDREN’S SOCIO EMOTIONAL DEVELOPMENT  

THROUGH PLAY ACTIVITIES 

 

 

  

ABSTRACT 

 

 

 

The purpose of this research is to identify the role of teachers’ and parents to 

stimulate children`s social emotional development through play activities. 

This research is based on three principal objects which are; to identify 

children`s social emotional development during play activities, to identify 

teachers’ role to stimulate social emotional development and identify parents’ 

support in stimulating children`s social emotional growth at home. This 

qualitative study involved 25 pre-school children, three teachers and three 

parents as respondents. Information regarding parents’ support was obtained 

from their discussion, supervision and communication at home. The study 

used structured observation to identify the social development of children 

through play activities. Interview methods used to obtain the views of teachers 

and parents regarding the implementation of these activities. Besides, 

document analysis was used to triangulate the information acquired from 

observations and interviews. In this study, qualitative data analysis was 

tabulated in a descriptive manner using frequencies and percentages. This 

study focused on five elements of social emotional development, namely; i) 

cooperation, ii) self-confidence and courage, iii) communication, iv) patience, 

and v) tolerance. The results obtained are reported in the form of case-by-case 

based on observations carried out during play activities. Findings revealed that 

the children showed positive outcomes of the social emotional development 

during their play activities. The teachers’ role as planners, implementers and 

evaluators in activities are motivated to improve children’s social emotional. 

Parental support at home also helps in improving children social development. 

Overall, cooperation between teachers and parents is essential in stimulating 

children social emotional development. 

BAB 1 

 

 

 

 

PENGENALAN 

 

 

  

 

1.1 Pengenalan 

 

Pendidikan prasekolah di Malaysia bertujuan untuk menyuburkan potensi murid 

prasekolah dari aspek perkembangan, menguasai kemahiran asas dan memupuk 

sikap positif sebagai persediaan masuk ke sekolah rendah. Pendidikan 

prasekolah penting bagi kanak-kanak berumur 4 hingga 6 tahun kerana 

memberikan pengalaman awal untuk mereka mendapatkan pembelajaran yang 

berkesan, bermakna serta menggembirakan dan setrerusnya menyediakan 

mereka sebelum memasuki alam persekolahan (Najeemah, 2009). 

  Dalam konteks kanak-kanak, pendidikan perlu dilihat sebagai satu 

proses yang berterusan. Proses pendidikan yang berkembang serentak dengan 

perkembangan individu seorang kanak-kanak yang mempelajari apa sahaja yang 

ada di persekitaran. Melalui ilmu atau kemahiran yang diperoleh, kanak-kanak 

seterusnya mengaplikasikannya dalam konteks yang pelbagai sama ada dalam 

kehidupan sehariannya pada ketika itu ataupun sebagai persediaan untuk 

kehidupannya pada masa yang akan datang.  

 

  Menurut Sharifah dan Aliza (2011) dalam kajiannya menyatakan 

pengajaran dan pembelajaran dalam pendidikan awal kanak-kanak adalah lebih 

berkesan jika dilakukan melalui aktiviti bermain kerana bermain adalah 

sebahagian daripada dunia kanak-kanak. Sesungguhnya watak utama di sebalik 

peranan ini adalah seorang guru. Guru adalah penyampai maklumat kepada 

murid dalam setiap keadaan. Ini menunjukkan peranan guru amat penting dalam 

meningkatkan keberkesanan pembelajaran kanak-kanak. Sesi pembelajaran 

yang berlaku di sekolah berterusan hinggalah ke rumah. Situasi ini memerlukan 

sokongan ibu bapa untuk meneruskan sesi pembelajaran di rumah. Sokongan 

ibu bapa di rumah meliputi tiga aspek iaitu pembelajaran di rumah, penyeliaan 

dan pengawasan terhadap kanak-kanak dan komunikasi di rumah.     

 

  Moyles (2005) berpendapat bahawa bermain adalah pengalaman 

pengajaran dan pembelajaran yang terbaik dan menjadi keutamaan dalam 

pendidikan awal kanak-kanak. Melalui bermain kanak-kanak dapat 

mengembangkan hubungan sosial mereka dan berusaha untuk berinteraksi 

dengan kanak-kanak lain. Secara tidak langsung, situasi ini membantu 

perkembangan sosioemosi kanak-kanak pada peringkat awal usia mereka.  

 

   

 

1.2 Latar Belakang Kajian 

 

Pendidikan berkualiti memerlukan guru yang berkualiti (Mohamad Sani, Mohd 

Izham & Jainabee, 2008). Guru-guru pada abad ke-21 perlu memiliki kekuatan 

minda, ketangkasan daya cipta, kemantapan idealisme dan kekuatan diri. 

Profesionalisme dan disiplin kendiri yang positif menjadi paksi utama kepada 

budaya kecemerlangan kerjaya seorang guru (Mohd. Najib 1999). Sungguhpun 

banyak pemboleh ubah yang menyumbang kepada proses pengajaran dan 

pembelajaran yang berkesan seperti keadaan fizikal sekolah dan bilik darjah, 

kemudahan sumber pengajaran dan pembelajaran, tetapi yang paling penting 

ialah kualiti interaksi yang wujud antara guru dan murid.  

 

  Guru pada masa kini mempunyai beban tugas yang sangat mencabar. 

Beban tugas yang banyak ini turut dihadapi oleh setiap guru prasekolah. Arends 

(2001) dalam kajiannya menyatakan bahawa guru-guru di zaman teknologi 

maklumat ini mempunyai tanggungjawab yang sangat besar dalam proses 

pengajaran dan bentuk ilmu pengetahuan yang pelajar mereka terima. Guru yang 

baik akan menunjukkan rasa tanggungjawabnya terhadap apa yang pelajar-

pelajarnya pelajari. Sebaliknya, guru yang tidak bertanggungjawab akan 

mengabaikan amanah yang diberi dalam mendidik anak bangsa menjadi insan 

yang seimbang dari segi jasmani, emosi, rohani dan intelek. 

 

  Peranan guru sangat penting dalam membantu perkembangan 

sosioemosi  kanak-kanak. Kanak-kanak perlu diberi peluang untuk melahirkan 

perasaan dan mengembangkan daya kreativiti mereka mengikut kreativiti 

masing-masing. Penglibatan aktif kanak-kanak juga akan berupaya 

menggalakkan perkembangan kognitif, afektif dan psikomotor kanak-kanak, di 

samping memupuk nilai estetika. Perkembangan sosioemosi kanak-kanak juga 

mendorong kanak-kanak memahami hasil pembelajaran mereka dengan lebih 

mudah. kanak-kanak akan mencapai tahap pencapaian semakin meningkat. 

Mereka akan pandai melukis dan mengecat mengikut kreativiti masing-masing. 

Kanak-kanak juga boleh melakar, menulis, memotong, menghasilkan kraf 

tangan, membuat pergerakan kreatif, menyanyi dan juga menenun (Rosnita, 

2010). Keadaan ini berlaku dengan adanya minda yang cerdas dan keyakinan 

diri serta tidak mudah mengalah yang bermula dari perkembangan emosi kanak-

kanak sejak usia awal mereka. 

  

  Morison (1995) menegaskan bahawa dalam menjayakan sesuatu 

permainan di pusat-pusat persekolahan, guru memainkan peranan yang penting 

untuk mencipta persekitaran dan juga merangsang serta memperkembangkan 

daya berfikir kanak-kanak. Menurut Shahizan dan Ahmad Shahabudin (2006) 

guru perlu menggunakan pelbagai pendekatan atau strategi yang sesuai dalam 

perkembangan diri, kebolehan, keupayaan, bakat serta minat kanak-kanak.  

Menurut Isenberg dan Jalongo (2003), sebagai langkah awal untuk 

memastikan aktiviti bermain dapat digunakan dengan lebih berkesan, guru-guru 

perlu menyediakan diri terhadap realiti dalam pengajaran. Antaranya ialah 

mempersiapkan diri dengan pelbagai kemahiran yang tinggi kerana para guru 

akan menghadapi pelbagai cabaran yang semestinya akan mengganggu emosi 

dan cara kerja mereka. 

 

Peranan guru dapat digolongkan kepada tiga bahagian utama iaitu 

perancangan, pelaksanaan dan penilaian. Semasa membuat perancangan guru 

melaksanakan tugas seperti mendiagnos, menetapkan objektif pengajaran dan 

pembelajaran, memilih kaedah pengajaran, menyusun aktiviti dan memilih 

bahan pembelajaran. Perancangan ini akan dilaksanakan oleh guru dalam bilik 

darjah dengan peranannya sebagai pengajar, pemudah cara, pembimbing, 

pentadbir, perancang, pengelola dan mencipta pembaharuan dalam aktiviti 

pengajaran. Guru sebagai pelaksana boleh dilihat peranan mereka melaksanakan 

aktiviti yang telah dirancangkan berdasarkan aktiviti dan program yang telah 

dirancang. Contohnya selepas melaksanakan aktiviti bermain di prasekolah, 

guru perlu menilai keberkesanan aktiviti yang telah dirancangkan. Penilaian 

dibuat melalui hasil yang diperoleh dari pemerhatian dan temu bual yang 

dilakukan. Inilah tugas guru yang boleh dilakukan untuk memastikan 

perkembangan diri kanak-kanak mencapai objektif yang diharapkan. 

Perkembangan diri kanak-kanak juga tidak boleh diletakkan pada bahu seorang 

guru sahaja.  Sokongan dan dorongan ibu bapa di rumah juga membantu 

perkembangan diri kanak-kanak.  

  Sokongan dan penglibatan ibu bapa di rumah dikatakan berlaku 

apabila ibu bapa membantu anak-anak menyiapkan kerja sekolah, memberi 

sokongan dan galakan kepada anak-anak untuk belajar, menyediakan masa dan 

tempat belajar yang sesuai dan selesa untuk anak-anak, menunjukkan tingkah 

laku yang baik kepada anak-anak dan sentiasa memperuntukkan masa untuk 

mereka. Seterusnya penglibatan ibu bapa juga dikatakan berlaku apabila ibu 

bapa sering berhubung dengan pihak sekolah atau pusat-pusat asuhan melalui 

panggilan telefon, email atau melalui urusan surat-menyurat untuk mengetahui 

tentang perkembangan anak-anak mereka (Mahani, 2009). 

 

  Ibu bapa yang sentiasa mendampingi anak-anak mereka akan 

membuatkan anak-anak merasa mereka disayangi dan selamat. Ini membantu 

mereka membesar dalam keadaan sempurna dan perkembangan diri mereka juga 

tidak terjejas. Kajian-kajian lepas juga menunjukkan bahawa penglibatan ibu 

bapa sangat penting dalam pencapaian akademik seseorang anak (Yan dan Lin, 

2005).  

 

Ogbu dan Simons (1998) serta Yan dan Lin (2005) menjelaskan bahawa 

rumusan keseluruhan kajian-kajian lepas mendapati bahawa penglibatan ibu 

bapa di sekolah, semasa di rumah dan komuniti sangat ketara mempengaruhi 

pencapaian akademik anak-anak di sekolah, membantu anak-anak membina 

kesihatan mental yang sihat dan lebih aktif berbanding pelajar yang ibu bapa 

tidak melibatkan diri di sekolah.  

Ogbu dan Simons (1998) dalam kajian mereka mengatakan bahawa 

tahap motivasi ibu bapa, sikap, sokongan dan komitmen mereka mempengaruhi 

kanak-kanak untuk berpencapaian baik di sekolah. Ini secara tidak langsung 

mempengaruhi perkembangan sosioemosi kanak-kanak dari segi yakin diri dan 

berani kerana ibu bapa akan memberi dorongan dan sokongan bagi setiap 

aktiviti yang mereka lakukan. Kebolehan berinteraksi kanak-kanak juga akan 

meningkat dengan penglibatan mereka dalam aktiviti seperti riadah, karnival 

sukan prasekolah dan sambutan hari raya peringkat sekolah. 

 

   

 

1.3 Penyataan Masalah 

 

Pencapaian murid prasekolah pada hari ini tidak hanya diukur pada kebolehan 

akademik masing-masing. Pencapaian mereka juga diukur dari segi kebolehan 

berinteraksi dan juga keterlibatan mereka dalam aktiviti di luar bilik darjah. 

Seperti yang terkandung dalam  Kurikulum Standard Prasekolah Kebangsaan 

(KSPK) yang selaras dengan Falsafah Pendidikan Negara (FPN) membolehkan 

kanak-kanak memperoleh asas komunikasi, kemahiran sosial, dan kemahiran 

lain yang positif seperti fizikal, intelektual, emosi, rohani dan nilai estetika 

sebagai persediaan awal sebelum melangkahkan kaki ke aliran perdana di 

sekolah rendah.  

 

          Menurut Noor Azima (2010) perkembangan sosio emosi kanak-kanak 

khususnya adalah keupayaan kanak-kanak untuk berinteraksi serta memberi 

tindak balas emosi terhadap sesuatu situasi atau keadaan yang dapat dilihat 

melalui kelakuan kanak-kanak. Keadaan ini boleh dikategorikan sebagai tingkah 

laku positif dan tingkah laku negatif. Tingkah laku yang positif merujuk kepada 

berkongsi bahan bersama rakan, berdikari, mengikut peraturan dan boleh 

bersabar. Tingkah laku negatif merujuk kepada suka bergaduh, mengasingkan 

diri dan menggigit.  

 

  Perkembangan emosi dan sosial yang sihat, penting dalam kehidupan 

seorang kanak-kanak kerana menjadi asas kepada pembelajaran. Perkembangan 

kanak-kanak mempengaruhi kejayaan dalam pembelajaran mereka. Pada usia 

awal kanak-kanak, perkembangan  mereka dapat dilihat dari segi pergaulan 

dengan rakan sebaya dan cara mereka bertingkah laku. Situasi ini lebih tertumpu 

kepada aktiviti bermain kerana kanak-kanak tidak boleh dipisahkan dari aktiviti 

bermain (Rivera, 2009).   

 

  Dalam kehidupan sosial kanak-kanak, bermain adalah pencetus kepada 

pembentukan perkembangan serta kemahiran sosial dan emosi kanak-kanak. 

Sebagai contoh kanak-kanak perlu bersosialisasi, bagi memastikan 

perkembangan diri mereka berkembang dengan baik. Aktiviti bermain dikatakan 

dapat memberi kanak-kanak pengalaman yang amat bermakna untuk 

meningkatkan kemahiran bersosial, mempunyai sensitiviti nilai dan keperluan 

orang lain, mengawal emosi, belajar mengawal diri sendiri dan juga boleh 

berkongsi kuasa.  

 


